
Dumonda Said Bucher concernent la posiziun da las medias e dals medis da chasa

Il Model directiv da sanadad, ch'é vegni sviluppa cun agid dals pli impurtants acturs, mussa differents champs d'acziun. Tranter
auter vegn er tematisada la posiziun da las medias e dals medis da chasa en il chantun Grischun. En differents puncts n'én las
finamiras dentant anc betg formuladas cleramain.

Servetsch d'urgenza da las medias e dals medis da chasa

Per il sectur dal servetsch d'urgenza da las medias e dals medis da chasa vegni menziuna, che las medias ed ils medis da chasa
hajan ina rolla centrala en connex cun la garanzia dal provediment medicinal da basa. Ina da las obligaziuns professiunalas da
las medias e dals medis da chasa ési, da garantir il provediment da basa di e notg (24/7) durant I'entir onn. Gia 0z garanteschan
ellas ed els questa disponibladad, savens senza indemnisaziun directa u senza indemnisaziun che cuvra ils custs. Cunzunt en
regiuns cun pauc persunal u cun pitschnas pussaivladads da substituziun chaschuna quai ina chargia surproporziunala per singuls
furniturs da prestaziuns, uschia che I'attractivitad da la lavur da las medias e dals medis da chasa vegn influenzada en moda
negativa. La dumonda pertutgant ina finanziaziun solida ed in'optimaziun organisatorica dal servetsch d'urgenza da las medias
e dals medis da chasa duai perquai vegnir examinada pli detagliadamain, quai cun la finamira da garantir a lunga vista il prove-
diment e sia qualitad sco er da rinforzar duraivlamain las cundiziuns generalas per las medias ed ils medis da chasa.

Mancanza da persunal spezialisa

En il sectur da la mancanza da persunal spezialisa en la periferia menziunescha il Model directiv, ch'il provediment da basa
preventiv e spezialisa saja periclita per differents motivs. Medemamain vegni remartga, che soluziuns regulatoricas e tariffaras
adattadas stoppian vegnir examinadas sin plaun chantunal e naziunal per garantir la segirezza dal provediment, quai cun l'intent
da segirar giuridicamain e finanzialmain I'extensiun da las cumpetenzas da las medias e dals medis da chasa.

Per medias e medis giuvens ¢ la finanziaziun d'ina atgna pratica savens in fitg grond obstachel, che po impedir ch'ellas ed els sa
domicilieschan en noss chantun.

Nossas dumondas en quest connex:

1. Tge urari € previs per precisar e realisar soluziuns pertutgant las medias ed ils medis da chasa?

2. Servetsch d'urgenza da las medias e dals medis da chasa: Tge instruments po il chantun s'imaginar per indemnisar tut ils
custs da las prestaziuns da las medias e dals medis da chasa?

3. Tge models da la collavuraziun interprofessiunala en centers u praticas da sanadad vegn il chantun a promover en il futur,
er per distgargiar las staziuns d'urgenza ambulantas?

4. Vesa la Regenza la pussaivladad da stgaffir u promover instruments per emprests senza tschains per fundar praticas,
analogamain a l'agricultura?

